
YADDAN ÇIXMIR NÜSRƏT KƏSƏMƏNLİ

Nüsrət Kəsəmənli mənim bu dünyada ŞAİR adına 
gördüyüm birinci şəxs idi. 1966-cı ildə, fevral ayında 
Bakıda yuxarı sinif şagirdlərinin respublika toplanışı-
na gəlmişdik. Nüsrətlə orada tanış oldum. O, hamının 
diqqətini özünə cəlb eləmişdi. Təkcə oxuduğu şeirlərlə 
yox, ağıllı, məntiqi söz-söhbətiylə. Ətrafında qızlar əksik 
olmurdu və mən deyim ki, bu vəziyyət – bu ünas tayfa-
sının Nüsrətlə daimi “diplomatik” ünsiyyəti ömrü boy 
davam elədi.

 1967-ci ildə mən ADU-nun filologiya fakültə-
sinə daxil oldum. Nüsrət Eyyubov da (o zaman hələ 
Kəsəmənli deyildi) o fakültəyə daxil olmuşdu, amma 
jurnalistika şöbəsinə. Çox zaman leksiyalarda bir yerdə 
olurduq. Təbii ki, tez-tez görüşürdük. Hərdən ona qoşu-
lub şeir məclislərinə gedirdim. Nüsrət “Heyif o sevgiyə” 
şeirlər kitabını (2000 ) mənə belə bir avtoqrafla təqdim 
eləyib: “Ədəbi aləmdən şəxsən ilk və qədim dostum Vaqif 
Yusifli üçün müəllifdən xatirə. 30 may 2000”

Nüsrət Kəsəmənli həmişə populyar şair olub. Özü 
də müvəqqəti, bir zaman kəsiyinin populyar şairi yox. 
Bu populyarlığı ona poeziyası qazandırmışdı. Yadım-
dadır ki, Nüsrətin şeirləri cavan qızların, oğlanların şeir 

dəftərlərinin bəzəyi idi, sevən oğlan və qızlar görüşə 
gedəndə çox zaman Nüsrətin şeir kitablarını özləriy-
lə aparırdılar. İndi Nüsrətin ölümündən altı il keçsə 
də, o şeirlər yenə də sevilə-sevilə oxunur, əzbərlənir. 
Deməli, XXI əsrdə də, həqiqi sevginin qıt olduğu bir 
zamanda da o şeirlərsiz keçinmək olmur. Amma mən 
Nüsrəti təkcə sevgi şairi kimi təqdim etmək istəmirəm. 
Nüsrət Kəsəmənli ədəbiyyata altmışıncı illərin sonla-
rında gəlmişdi. Tanınmış şair-ədəbiyyatşünas Qasım 
Qasımzadə “Azərbaycan gəncləri” qəzetində Nüsrətə 
“Uğurlu yol” yazmışdı. Onda Nüsrət özünə səhv elə-
mirəmsə, “Eldost” təxəllüsü götürmüşdü. Amma bu, 
uzun çəkmədi, az sonra Nüsrət Kəsəmənli imzası hamı-
nın diqqətini özünə cəlb etdi.

Altmış-yetmişinci illərin şeir gecələrini, poeziya ax-
şamlarını xatırlayıram. Onda indiki kimi deyildi, hamı 
poeziya havası ilə yaşayırdı, indiki kimi saysız-hesabsız 
kitab təqdimatları keçirilmirdi, şairlərin ünvanına şit tə-
riflər söylənilmirdi. Nüsrət Kəsəmənli o şeir gecələrində 
həmişə axırıncı çıxış eləyənlərdən biri olurdu. Alqışların 
hamısını yığıb aparırdı özüylə. O, şeir deyəndə tamam 
dəyişirdi, oradakı hisslərlə, duyğularla yaşayırdı.

“Sevgi şairi”, “təbiət şairi”, “cəmiyyət şairi”... Çox za-
man şairləri qələmə aldıqları mövzularına görə bölgülərə 
ayırırlar, seçirlər, fərqləndirirlər. Belə çıxır ki, “sevgi şairi” 
ancaq sevgidən, “təbiət şairi” ancaq təbiətdən, “cəmiyyət 
şairi” isə ancaq cəmiyyət hadisələrindən yaxşı yaza bilər. 
Bu yanlış mülahizəyə görə Nüsrət Kəsəmənli də sırf sev-
gi şairi kimi təhlil və şərh olunmalıydı və tənqidçilər də 



13

onun yaradıcılığına elə bu nöqteyi-nəzərdən yanaşırdı-
lar. Yeri gəlmişkən deyim ki, Nüsrət Kəsəmənli poeziya-
sı sağlığında ədəbi tənqidin gündəmində, daimi diqqət 
mərkəzində olmadı. Biz Nüsrətin poeziyasına vaxtında 
qiymət verə bilmədik. Tək-tük yazılarda isə onun sevgi 
şeirlərində cəmiyyətin əks-sədasını axtardıq. Ancaq bü-
tün bunlara görə heç də təəssüflənməyə dəyməz, çünki 
Nüsrət Kəsəmənlinin poeziyası dünənin yox, həm də bu 
günün poeziyasıdır.

 
İçimdən qəm ilməli 
Əriş-arğac keçibdir, 
Sevinc yarıtox gəlib, 
Qəm yarıac köçübdür. 
Sel olan göz yaşımı 
Bir ehtiyac içibdir. 
Tanış olaq, oxucum, 
Tanış olaq: Bu mənəm.

 
Nüsrət Kəsəmənlinin “Avtoportret” şeiri onun keçdi-
yi həyat yolunu, mənəvi dünyasını, bir cəmiyyət adamı 
kimi sosial mövqeyini az da olsa, açıqlayır (hərçənd ki, 
bir şeirlə şairin dünyasını tam bəlirləmək heç də müm-
kün deyil, çünki şairin dünyası şeirlərindəki görünən 
dünyadan daha mürəkkəbdir). Amma hər halda “Avto-
portret” şeirində onun bəzi cizgiləri öz əksini tapıb:

Əllərimi uzadıb 
göylərə kök atıram 

“Şeş”i nəzərdə tutub 
həmişə yek atıram 
Mən şeir yazmıram ki, 
ürəkdən yük atıram 
Tanış olaq, oxucum, 
Tanış olaq, bu mənəm.

 
Nüsrətin poeziyasında lirik “mən” – şair obrazı çox qa-
barıq nəzərə çarpır. Bu poeziyada elə bircə Qəhrəman – 
bircə Obraz var, o da Nüsrət Kəsəmənli özüdür. Onun 
keçdiyi həyat yolu, yaşadığı hisslər və duyğular bu obraz-
da öz əksini tapmışdır: atalı-analı ola-ola atasızlığın, ana-
sızlığın cövrünü çəkən Nüsrət tələbəlik illərinin coşqun, 
qaynar anlarını yaşayan, dərslərdə, mühazirələrdə az-az 
görünüb daha çox yaşayıb-şeirlə nəfəs alan, bir çox sev-
gi macəralarının qəhrəmanı Nüsrət – poeziya aləmində 
özünü təsdiq etməyə çalışan, “zamanı” duelə çağıran 
Nüsrət – içində iki “mən”i, iki dünyası olan, öz-özünə qa-
lib gəlib, öz-özünə məğlub olan Nüsrət – həyatda qazan-
dığından çox itirdiyinə təəssüflənən Nüsrət... Bir sözlə, 
əsl şair ömrü, şair taleyi.

 
Yalan məhəbbətlə “baxt” güldürməkdən 
Usandım mən daha, 
Bezikdim daha 
Görüş yerlərində vaxt öldürməkdən 
Əsl məhəbbətə gecikdim daha. 
Geriyə qayıtmaq asan iş deyil, 
Çıxdığım pillələr uçulub gedib. 

Zamana mən necə atdan düş deyim, 
Cilovu əlimdən açılıb gedib.

 
“Zamanı duelə çağıran bir şairin hər dəfə keçilmiş ömür 
yoluna təəssüflə nəzər yetirməsi təsadüfü deyildi. Həmin 
illərin poeziyasında bu cür etiraflar tez-tez səslənirdi. 
Maraqlıdır ki, bu etirafları dilə gətirən şairlərin hamısı elə 
bil, harasa tələsirdilər. Nüsrət deyirdi ki: “Şimşəkdən qa-
nad al, yolun uzaqdı, Hələ neyləmisən, ömür yarıdı. Səni 
gedəcəyin son mənzilə də. Şeirin qanadında aparmalıdı”. 
Bu şairlərin hər biri Zirvəyə tələsirdi – Poeziyanın zirvə-
sinə, Ömrün zirvəsinə! Əlbəttə onların bir çoxu Zirvəyə 
gedən yolda büdrədi, bəziləri Zirvənin lap yaxınlığında 
oldu, amma ora ucala bilmədi, bəziləri isə iddia və imkan 
arasındakı təzada qurban getdilər. Bəs Nüsrət? Nüsrət 
hər halda poeziyada öz cığırını açdı, bu cığırı YOLa çe-
virə bildi.

Belə bir fikir var ki, dünyada nə qədər şair olursa, o 
qədər də fərdi üslub, yazı manerası var... “Qoy lap qurba-
ğanın nəğməsi olsun, dünyaya təzə bir nəğmə ver ancaq” 
(Sergey Yesenin). “Üslub – bütün üslubların yaddan 
çıxarılmasıdır” ( Jül Renar). Əlbəttə, söhbət qromofon 
yazarlardan yox, əsl şairlərdən gedir. Üslub yaradıcılıqda 
özünü təsdiq etmək deməkdir.

Nüsrət Kəsəmənli də ədəbiyyata gələndə poeziya-
ya təzə bir nəfəs gətirdi. Bütün şairlər sevgidən yazırdı, 
hamı eşqi, məhəbbəti tərənnüm edirdi, hamı sevgilisinin 
camalını vəsf edir, ya da hicran alovlarında yandığından 
söz açırdı. Nüsrət isə sevgini, konkret olaraq iki gəncin 
münasibətini heyrət və tərənnüm, gözəlin vəsfi üzərində 


